
Ụmị Edemede 
Ịgba alụkwaghịm so n’otu omenala a na-eme n’ala Igbo. Ọ na-apụta ihe mgbe nwoke mọọbụ nwaanyị 

achọghịzị alụmdi na nwunye ibe ya. N’agbanyeghi na ịgba alụkwaghịm bụ omenala ndị Igbo na-eme, 

ha anabatachaghị ya ka ihe dị mma mọọbụ ihe ha chọrọ ka a na-eme n’ihi mkposasị ezinaụlọ na 

mkposasị obibindụ ọ na-ewetara nwoke, nwaanyị, nakwa ụmụaka. Edemede a ga-atụle iduuazị Nkọlị 

nke Nzeakọ (1973), Kọdịlịchukwu nke Obidiebube (2006), na Onye Chi Ya Akwatughi nke Ofomata 

(2006) iji gosipụta ma kọwaa gbasara ịgba alụkwaghịm n’ala Igbo na etu o si emetụta ndụ ụmụnwaanyị. 

A họọrọ iduuazị ndị a n’ihi na ha wepụtara ọnọdụ ụmụnwaanyị na-anọ mgbe a gbara ha alụkwaghịm. 

A gbadoro ụkwụ n’atụtụ nke mgbasa alụmalụ na nke nwàanỳịzie wee nyochaa iduuazị ndị a. A 

chọpụtara n’iduuazị ndị a na nwoke mọọbụ nwaanyị nwereike ịgba ibe ya alụkwaghịm n’ala Igbo. 

Nwoke nwereike ịgba nwunye ya alụkwaghịm n’ihi ajọ omumue ya, amụtaghị nwa, mọọbụ maka na ọ 

chọghịzị ịlụ nwunye ya na-enweghị ihe kpatara ụdị mkpebi ahụ. Nwaanyị nwekwaraike ịgba di ya 

alụkwaghịm n’ihi agwa ọjọọ ọ na-akpaso ya maka na ọ mụtaghị nwa. N’agbanyeghị etu e siri gbaa 

alụkwaghịm, Nzeakọ na Obidiebube gosipụtara na nwaanyị di ya gbara alụkwaghị m na-ata oke ahụhụ 

nke nwere ike ibutere ya na nwa ya ọrịa mọọbụ ọnwụ ebe Ofomata gosịpụtara na nwoke nwunye ya 

gbara alụkwaghịm na-atakwa ahụhụ n’onwe. Ọ gakwara n’ihu gosipụta na e nweela nnukwu ihe 

mgbanwe n’ebe ndụ ụmụnwaanyị a gbara alụkwaghịm dị, ọkachasị ndị nwere akaọrụ na ndị dị ike ọrụ. 

N’agbanyeghị na ụfọdụ ụmụnwaanyị kpatara ego anaghị ata oke ahụhụ ma ha pụọ na di, ịgba 

alụkwaghịm abụghị ihe dị mma n’ezinaụlọ n’ihi nsogbu ọ na-ebutere ndị nne na nna, ọkachasị nwaanyị 

na ụmụaka. N’ihi nke a, a ga-atụpụta ụzọ e nwereike isi kwụsị mọọbụ belata ịgba alụkwaghịm 

n’ezinaụlọ.  

Okwu ndị dị mkpa: ịlụ nwaanyị, ịgba alụkwaghịm, nwoke, nwaanyị, iduuazị Igbo, atụtụ nke mgbasa 

alụmalụ, atụtụ nke nwàanỳịzie  

 

Mkpọlite  

Agụmagụ Igbo na-ezipụta ndụ ndị Igbo, omenala ha, na ihe ndị ọzọ a na-ahụgasị n’ala Igbo. 

Ịlụ nwaanyị so n’otu omenala ndị Igbo na-eme a na-ahụ n’agụmagụ ha. Ndị Igbo bụ ndị ejighi 

emume alụmdi na nwunye égwū égwú. Ọ bụ o zuru mba ọnụ ma bụrụkwa nnukwu emume ha 

na-asọpụrụ nke ukwuu. Ọ bụghị emume sọ nwoke mọọbụ nwaanyị na-alụ di na nwunye na-

eme kama ọ bụ emume dịịrị onye ọbụla n’ezinaụlọ, ọkachasị ndị nne na nna, ụmụnna na ndị 

ikwu na ibe. Ndi Igbo kwenyesiri ike n’alụmdi na nwunye n’ihi na ọ bụ site na ya ka ha si 

amụba ezinaụlọ ha ka aha ha ghara ifu mọọbụ kwụsị n’ike. Ya kpatara na nwoke mọọbụ 

nwaanyị Igbo ọbụla tozuru ihe e ji mmadụ eme mana ọ lụghị nwaanyị mọọbụ di, a na-ahụta 

nwoke ahu ka ‘akaliogeri’ ma werekwa nwaanyị ahụ ka ‘onye ọjọọ/ ajọ nwa’ nke mere na ọ 

lụghị di. Ndị nne na nna ọbụla chọrọ ka ụmụ ha lụọ di mọọbụ nwaanyị, ọkachasị ndị nwoke ka 

ama/obi ha ghara ichi. Ọ bụ ya kpatara na ndị Igbo ejighi ike ekwenye na mgbasa di na nwunye 

ọbụla gbara onwe ha alụkwaghịm. Ha na-ejisi ike kpezie ihe ọbụla na-esere ha okwu.  

 

Ọ na-abụrụ ndị nne na nna ihe ịtụanya na ihe obi aṅụrị ma nwa ha nwoke mọọbụ nwaanyị lụọ 

nwaanyị mọọbụ di, ma mụtakwuo nwa n’ime ya, ma birikwa n’udo. Ha na-ejisi ike chekwaba 

alụmdi na nwunye ụmụ ha ka ọ ghara ịgbasa. Ndị Igbo kwenyere na ọ bụrụ na enwee alụmdi 

na nwunye dịka omenala ndị Igbo sịrị dị, na ekwesighị inwe ịgba alụkwaghịm. Nke a mere ndị 

nne na nna ji ahụ na ha zụpụtara ụmụ ha nke ọma, ma mee ihe niile ha pụrụ ime iji hụ na nwa 

ha nwoke mọọbụ nwaanyị lụtara ezigbo nwaanyị/di. N’ihi na alụmdi na nwunye abụghị ime 

enyi mọọbụ mgbe onye nọjulu n’alụmdi na nwunye ya, ọ gbahapụ ya. Ndị nne na nna na-

agbasịkwa mbọ ike ịhụ na nwa ha lụtara nwaanyị mọọbụ di sitekwara n’ezigbo ezinaụlọ. Ihe 

ha ji eme nke a bụ maka nkwenye ndị Igbo na isite n’ezigbo ezinaụlọ lụta di mọọbụ nwaanyị 

na-enye aka ime ka alụmdi na nwunye ahụ tọọ atọ, ghara ịgbasa. Ọ bụ nke a kpatara ndị Igbo 

ji ajụ ase gbasara nwoke mọọbụ nwaanyị chọrọ ịlụ onwe ha tupu alụmdi na nwunye ahụ ebiri 

ọkụ.  

Ndị Igbo hụtara agwa/omume ka ihe dị mkpa na-alụmdi na nwunye, ọkachasị n’ebe nwaanyị 

nọ. Ọ bụ nke a mere ha ji ahụta agwa/omume nwaanyị ka mma nwaanyị. N’ebe ndị Igbo nọ, ọ 

bụrụ na nwaanyị amachaa mma mana o nweghị ezigbo agwa mọọbụ omume ọma, nwaanyị ahụ 

jọkarịri udele na njọ ma sikarịa nkakwụ n’isi. Ọ na-akara nwoke Igbo ọbụla mma na ọ lụtara 

nwaayị jọrọ njọ ihu, ma maa mma n’obi. Ya bụ, na mgbe ochie ma n’oge ugbu a, nwaanyị mara 

mma ihu enweghi ihe ọ bụụrụ ụfọdụ ụmụnwoke Igbo. Ihe dị ha mkpa bụ ịlụta nwaanyị mara 

mma n’obi, ya bụ nwaanyị nwere ezigbo agwa/omume. Mana ha lụtakwa nwaanyị mara mma 

n’ihu ma makwaa mma n’obi, ọ na-abụru ha kpoo ma nyekwa ha nnukwu obi anụrị. Ihe kpatara 

nke a bụ na ndị Igbo kwenyere na ọ bụ nwaanyị na-elekọta ma na-ejidekọtakwa ezinaụlọ ka ọ 

gbara ikposa/ịgbasa. Ha kwenyekwara na ezigbo nwaanyị na-anagide ma gbaghara ụfọdụ 

omume dị an̄aa di ya na-eme mọọbụ mere ya, iji weta udo na ịhụnanya n’ezinaụlọ ha. Ya mere, 

ndị nne na nna obụla ji agba mbọ ịhụ na ụmụ ha lụtara ezigbo di mọọbụ nwaanyị nwere ezigbo 

agwa, ọkachasị nwaanyị. Chukwu nye aka alụmdi na nwunye ha a tọọ atọ ma gbochie alụkata 

alụzịghị a na-ahụ n’ọtụtụ ezinaụlọ n’oge ugbu a.  

Ịgba alụkwaghịm abụghị ọkụ agba ngada ányā n’ihi na etu ndị ụmụnna siri gbakọọ mee emume 

alụmdi na nwunye, bụkwa etu ha ga-esi gbakọọ wee kewaa di na nwunye adabaghịzị. Ọ bụ nke 

a kpatara ndị nne na nna ji agbasị mbọ ike ịhụ na alụmdi na nwunye ụmụ ha kwudosiri ike, na 

ha na-ebi nke ọma, iji gbaara ịgba alụkwaghịm ọsọ. Di na nwunye n’onwe ha ga na-agbakwa 

mbọ ịhụ na ha na-akwanyere onwe ha ugwu ma na-enyekwa onwe ha nsọpụrụ iji na-ebi n’udo 

na ihụnanya na-enweghị nsogbu ọbụla. E nwee ka esemookwu siri dapụtara ha n’ezinaụlọ, e 

kpezie ya n’udo. Di na nwunye ga-enweriri obi mgbaghara iji gbaghara onwe ha mgbe onye 

ọbụla mejọrọ ibe ya. Ndị nne na nna na-enwekwa nnukwu obi anụrị n’ebe ụmụ ụmụ ha nọ nke 

mere n’ụfọdụ n’ime ha ji eji n’ihi ụmụ ụmụ ha kwadosie ezinaụlọ ụmụ ha ike ka ọ ghara inwe 

esemookwu ọbụla ga-adapụtara ha ṃọọbụ agbasa ha. N’ikpe azụ, ha nwee esemookwu siri ike 

dapụtara n’etiti ha, nke na di na nwunye enweghizi ike ibinwu mọọbụ nabata onwe ha ka di na 

nwunye, ndị nne na nna ha na ụmụnna ha ga-anwa oko ha ikpeziri ha iji gbochiere ha ịgba 

alụkwaghịm. Ọ bụrụ na ha kpechaara ha ikpe, ma nyekwa ha ndụmọdụ, ihe na-ebe ka na-

ebekwa, ha sị na ha ekpebiela na ha achọghịzị ibi dịka di na nwunye ọzọ n’ihi na ha enweghịzị 

ịhụnaanya n’etiti onwe, e nwereike ịkwado ha ịgba alụkwaghịm, ọkachasị na ọ bụrụ na 

esemookwu ahụ ga-ebutere otu onye n’ime ha ọbara magbalịelu, igbu ọchụ, ọrịa, mọọbụ ọnwụ. 

Otu onye n’ime ha nweziri ike ịgba ibe ya alụkwaghịm site n’ime omenala ịgba alụkwaghịm. 

Nwoke mọọbụ nwaanyị nwereike ịgba ibe ya alụkwaghịm site n’ụdị esemookwu dapụtaara ha, 

mana ọ bụ nwoke na-agbakarị nwunye ya alụkwaghịm n’ala Igbo. Chukwu wepụtara alụmdi 

na nwunye ka ọ tọọ atọọ. Ma n’agbanyeghị na e gosipụtakwara n’akwụkwọnsọ na di na nwunye 

nwereike ịgba alụkwaghịm maka ihi ịgba n’ezi/iro, ịgba alụkwaghịm abụchaghị ezigbo ihe e 

kwesịrị ịkwado ka a na-eme, n’ihi oke ahụhụ ọ na-ebutere di na nwunye, ọkachasị nwaanyị na 

ụmụaka.  

Etu E Siri Hụta Ịgba Alụkwaghịm N’Ala Igbo 

Igba alụkwaghịm bụ mgbe nwoke mọọbụ nwaanyị achọghịzị alụmdi na nwunye ha ọzọ. Ndị ụmụnna 

ha emee omenala ịgba alụkwaghịm iji kewaa ha. Ịgba alụkwaghịm bụ isiokwu ọtụtụ ndị odee kwurula 

ihe dị iche iche gbasara ya. (Ifeka 2019: 4) gosipụtara na nwoke nọkata chụlaa nwunye ya mọọbụ 

nwaanyị nọkata laa be nna ya wee sị na ọ gaghị alụzị di ya ọzọ. Ọ bụrụ na emeghị omenala ketọọ ha, 

ha agbaghị alụkwaghịm. Ọ gakwara n’ihu kwuo na ọ bụrụ na di na nwunye ebikee ma biiri onwe ha na-

enweghị mmekọrịta ọbụla, ọ bụghị alụkwaghịm ka ha gbara n’ihi na nwaanyị ahụ nwuọ, ọ bụ na be 

nwoke ahụ ka a ga-eli ya dịka nwunye ya. Nke a pụtara na ọ bụrụ na nwaanyị ahụ mụtakwara nwa, ọ 

bụ nwoke ahụ nwekwa nwa ahụ. Mana ọ bụrụ na ha mere omenala ịgba alụkwaghịm tupu nwaanyị ahụ 

nwụọ, ihe ndị a agaghị adi ire na-ebe nwoke ahụ nọ. Ogbalu (nd; 17) bụ onye kpọrọ ya ịgba 

achọkwaghịm, kwuru na ọ bụ nkewa a na-ekewa alụmdi na nwunye akwarụghịzịị mọọbụ adabaghịzị. 

Ọ sịrị na mgbe okwu seere di na nwunye ekweghị edozite, di ya agwa onye dị n’isi/onyeaka ebe na ya 

achọghịkwa ịlụ nwunye ya. Mgbe ụfọdụ, o jee chiere/kaara ndị ụlọikpe. O kwuru na ọ bụ n’ụzọ dị etu 

a ka e si ekewapụ di na nwunye ahụ na o nweghị ihe ga-eme ka ha biri ọzọ. Ọ gaa n’ihu kwuo na ịgba 

achọkwaghịm abụghị ihe na-eme mgbe ọbụla, na ọ bụ ihe siri ike n’ala Igbo n’ihi ya ka ikwu na ibe na-

agba nnukwu mbọ ịhụ na e doziri di na nwunye okwu ọ bụla mgbe dum. Ezinaụlọ ọbụla nakwa ndị 

ụmụnna na-agbasị mbọ ike ịhụ na ha jidesiri ezinaụlo ụmụ ha ike nke ọma ka ọ ghara inwe nsogbu 

nwere ike ibutere ha ịgba alụkwaghịm. Ha ga-ekpeziri di na nwunye nwere nsogbu, dụọ ha ọdụ, maa 

onye ikpe mara ikpe ma gwa ya ka ọ ghara imezi ụdị ihe ga-ebutere ha nsogbu n’ezinaụlọ ha. Ọ bụrụ 

na ha agbachaa mbọ niile a iji hụ na ezinaụlọ ahụ nwere udo ma o nweghị isi, ha nwere ike ketọọ alụmdi 

na nwunye ahụ. Ọ sịkwara na ọ bụrụ na nwoke achọzịghị nwunye ya maka ihe ọbụla o chere, na o nwere 

ike iwela nwunye ya na be nne na nna ya. Ọ sịkwara na ọ na-ewute ndị nne na nna nke ukwu ma ọ burụ 

na okwu ekweghị ndozite, ewee ketọọ di na nwunye. Ubesie (1978: 63-65) hụtakwara mgbasa di na 

nwunye dịka ịgba achọkwaghịm. O gosipụtara ịgba achọkwaghịm ka mgbe nwaanyị gbalatara ọsọ na 

be nna ya wee jiri obi ya kwuo na ya agakwaghị alaghachi azụ na be di ya. Ọ na-agwa ndị mụrụ ya ka 

ha mata na ịlaghachi na be nwoke ahụ ga-adị ya ka ọ bụ ọkụ mmụọ ka ọ na-eje. Ubesie gosipụtakwara 

na ọ bụrụ na di ya na ụmụnna ya eburu mmanya bịa be nna nwunye ya na ya na ụmụnna ya ga-asị di ya 

buru mmanya ha jewe, na ha (nna nwunye ya na ụmụnna ya) achọghị. Di ya na ụmụnna ya bịakwa 

ụbọchị ọzọ, ha (nna nwunye ya na ụmụnna ya) ga-ajụkwa mmanya ha ọzọ, ma mee ka ha (di ya na 

ụmụnna ya) mara na ihe gbasara ọgọ ebiela n’etiti ha abụọ. Nna nwunye ya na ụmụnna ya nwere ike 

ịsịkwa ha (di ya na ụmụnna ya), na ha agwala ha buru mmanya ha jewe, na ha achọkwaghị ịṅụ mmanya 

ha ọzọ n’ihi n’ahụ edoghị ha na nke ha ṅụrụ aṅụ na mbụ. Ọ sịrị na ụdị okwu a gosiri na nwaanyị agbaala 

di ya alụkwaghịm. Nzeakọ (1973: 30-34) gosiri ịgba alụkwaghịm ka mgbe di na nwunye bi n’ụlọ wee 

mụta nwa mọọbụ ha amụtaghị nwa wee see okwu, gbasaa, otu nwere ike ịgba ibe ya alụkwaghịm. Nke 

a bụ igosi na ha achọghị ịlụ di na nwunye ọzọ. Mgbe ụfọdụ, esemookwu di na nwunye na-aḍịgide 

ogologo oge, nke bụ na ọtụtụ mmadụ agbaala mbọ ka ha dozie okwu ahụ, ma akụ atutaghị eleke ntị 

ọba. Ha emee omenala ịgba alụkwaghịm gbasaa.      

 

Ihe Na-Akpata Ịgba Alụkwaghịm 

N’akwụkwọ anyị na-atụle, a chọpụtara na di mọọbụ nwunye nwere ike ịgba ibe ya alụkwaghịm n’ala 

Igbo. Nwoke mọọbụ nwaanyị anaghị anọkata gbaa ibe ya alụkwaghịm. A na-enweriri ihe kpatara e ji 

agba alụkwaghịm n’ezinaụlọ. Di na nwunye nwere ike inwe esemookwu n’ezinaụlọ ha nke nwere ike 

ime ka otu onye gbaa ibe ya alụkwaghịm. Nwoke nwere ike ịgba nwunye ya alụkwaghịm ma ọ bụrụ na 

nwunye ya bụ ajakaja nwaanyị; ajọ nwaanyị nke na-anaghị ege di ya ntị; nwaanyị enweghị nsọpụrụ 

n’ebe di ya, nne di ya, mọọbụ ụmụnne di ya nọ; nwaanyị ilo na asị; nwaanyị na-akpa nsi na nwaanyị 

igbu mmadụ adịghị ka ihe; nwaanyị na-agba n’ezi; nwaanyị na-awị ara; na nwaanyị di ya enweziighi 

ntụkwasịobi n’ebe ọ nọ. E nwere ọtụtụ ihe ndị ọzọ nwoke ji agba nwunye ya alụkwaghịm. Ihe otu 

nwoke a jiri gbaa nwunye ya alụkwaghịm nwere ike ọ gaghị abụ ihe nwoke nke ọzọ ga-eji gba nwunye 

ya alụkwaghịm. Nwoke ọ bụla nwere ihe ọ chọro ma ọ bụ ọ chọghị n’ebe nwunye ya nọ. Ya bụ, ihe e 

ji agba nwaanyị alụkwaghịm dị iche iche site n’etu nwoke sịrị hụta ahụmiihe nke ụwa. Etu a ka ọ dịkwa 

n’ebe nwaanyị nọ. Nwaanyị nwere ike ịgba di ya alụkwaghịm site n’etu di ya si emeso ya omume 

n’ezinaụlọ, ọkachasị ma ọ bụrụ na nwaanyị ahụ a mụtaghị nwa mọọbụ nwa nwoke na be di ya. Nke a 

apụtaghị na nwaanyị mụtara nwa nwoke na nwaanyị enweghị ike ịgba di ya alụkwaghịm, mana ọ na-

esi ike nwaanyị mụtara nwa/ụmụ na be di ya ịgba di ya alụkwaghịm. Nwaanyị dị etu a agaghị enwe obi 

ịhapụ nwa ya mọọbụ ụmụ ya laa na be nne na nna ya, na amaghị maka ọdịmma nke ụmụ ya. Nwaanyị 

dị etu a na-edi ihe ọbụla di ya na-eme ya n’ihi ụmụ ya, beluso na o nweghịzị ike idi ihe ọjọọ di ya na-

eme ya, ọkachasị igbu ya ilu/ iti ya ihe nke nwere ike ibutere ya ọnwụ, ka ọ ga-eji kpebie ịgba di ya 

alụkwaghịm na-agbanyighị ọdịmma nke ụmụ ya. Ọ bụ nwaanyị amụtaghị nwa na be di ya na-agbakarị 

di ya alụkwaghịm ma ọ bụrụ na di ya e jighizi ya kpọrọ ihe n’ihi na ọ lụbatara nwaanyị ọzọ mụtaara ya 

nwa/ụmụ. Ifeka (2019: 6-13) gosipụtara ihe ndị ọzọ nwereike ibute ịgba alụkwaghịm dịka ụkọ ego na 

ihe isi ike n’ezinaụlọ, mbisa di na nwunye, ịgba ụzọ di, ikwanye nwoke mọọbụ nwaanyị na di, nleda 

nwaanyị mọọbụ nwoke anya site n’okwu ọnụ mọọbụ n’omume, ịṅụ oke mmanya na-ebute ihere, izu 

ohi, ịsị asị, amụtaghị nwa, na ndị nne na nna itinye aka ọjọọ na alụmdi ụmụ ha mọọbụ nye ha ndụmọdụ 

ọjọọ mọọbụ kwanyere ajọ omume nwa ha aja n’ukwu. Nwoke anaghị anọkata chụpụ nwunye ya be ya 

mọọbụ nwaanyị akwakọrọ ihe ya laa be nna ya sị na a gbara ya alụkwaghim. Etu e si eme omenala ịlụ 

nwaanyị tupu nwoke na nwunye ya ebiri ka e si eme omenala ịgba alukwaghịm tupu nwoke na nwunye 

ya ekewaa. Etu ndị ụmụnna si eme omenala alụmdi na nwunye ụmụ ha ka ha si eme omenala ịgba 

alụkwaghịm dapụtara n’alụmdi na nwunye ụmụ ha.  

 

Ịgba Alụkwaghịm Na Ndụ Ụmụnwaanyị  

Bergmann (1986: 40-41) kwuru na ụmụnwaanyị a gbara alụkwaghịm na-ata oke ahụhụ n’ihi na ego di 

ha na-enye ha maka ilekọta ụmụaka anya anaghị e zuru ha. Nke a mere ha ji aba n’ịrụ ọrụ ego iji nwee 

ike lekọta onwe ha anya. O kwuru na nke a kpara na ọtụtụ ụmụnwaanyị na-arụ ọrụ ego bụ ndị ha na di 

ha ebighịzị. O gosikwara na ọ bụ maka ụdị ahụhụ ụmụnwaanyị dị etu a na-ata kpatara ụmụ ha ejighị 

chọ ịnọ n’ụdị ọnọdụ dị etu a na mgbe nke ha. Neal na Collas (2000) gosiri ịgba alụkwaghịm ka ihe 

jọgburu onwe ya na ndụ nwoke na nwaanyị, ọkachasị na ndụ nwaanyị n’ihi na ọ na-ebute ahụ ọnwụnwụ, 

iche echichi igbu onwe, mmadụ echetaghị onwe ya, obi mgbawa, ọnwụ, iwe ọkụ, na ime ka ndụ onye 

ahụ ghara ịbụzị otu ọzọ. O kwuru na nwaanyị a gbara alụkwaghịm bụrụ na o nweghị ihe ọ na-arụ, ọ ga 

na-ata oke ahụhụ ma nọdụkwa n’oke echiche gbasara ọnọdụ ya. Ọ ga na-echekasị onwe ya etu ọ ga-esi 

nweta ọrụ ga-enyere ya aka inweta ego ọ ga-eji zụọ ụmụaka ha, ma ọ bụrụ na ọ bụ ya kpọ ha n’ihi na 

ha ka pere mpe. Ọ ga na-echekwa etu ọ ga-esi kwụọ ụgwọ dị ichiche chere ya n’ihu. O kwukwara na 

oge ụfọdụ na ọ bụrụ na ego nwaanyị ji n’aka mgbe ọ pụrụ na be di ya pere mpe na ọ ghaghị igbanwe 

etu o si ebi ndụ ya ka ego ahụ wee zuoro ya ihe o ji ya eme. O kwuru na ọ ga na-enwekwa mgbakasị 

ahụ banyere ndụ ya na etu ya na ihe ga-esi na-aga. Ọ gaghị na-ehikwa ụra nke ọma. Ọ ga na-ebe akwa 

oge ọbụla mọọbụ obere ihe mee ya, o bebe akwa. Ọ gaghị enweike na-eri nri nke ọma, ike ga na-agwụzị 

ya. Ọ gaghịkwa enweike ime ihe ka o si eme na mbụ. Ọ ga-emezi njụrụ m oyi, njụrụ m oyi na anọrọ 

onwe ya. Ụwa ga na-agba ya gharịị ihe ọ ga-eme n’ọdịniihu. Dịka Neal na Collas (2000) siri kwu, ihe 

ndị a bụ maka na o nweghị ego ọ ga-eji lee onwe ya anya. Ọ ga-ahụta ọnọdụ ọ nọ na ya ka ihe adịghị 

mma ma ncha, ọkachasị ịhụ mbọ niile ọ gbagoro na ndụ ya, na be di ya ọtụtụ oge, ka ihe lara n’iyi. O 

kwuru na ọ bụru na nwaanyị gbara n’ezi di ya wee gbaa ya alụkwaghị m, ọ gaghị agbaghara onwe ya 

maka ya. Ọ ga-anọ n’oke nwute oge niile. Ihere onwe ya ga na-eme ya. Ndị enyi ya nwaanyị nwereike 

iji maka ya gbahapụ ya, ụfọdụ a na-eze ya eze ka ya na di ha ghara inwe mmekọrịta. O gosikwara na 

ihe ndị nwaanyị na-enwetabu n’aka di ya agaghị na-eruzi ya aka. Ebe ọzọ ọ ga-ebi ga-abụrụ ya nsogbu 

n’ihi enweghị ego ọ ga-eji nwata ebe obibi dị mma ka be di ya ọ nọbu. Ọ bụrụ na di ya kpọ ụmụ ha, ịhụ 

ha anya ga-abụrụ ya nnukwu nsogbu. Di ya nwereike gbaba ya aka mọọbụ nyetụ ya akụ na ụba o nwere. 

Mana tupu di ya ekweta nyetụ ya akụ na ụba ya, ọ ga-ewe ọtụtụ oge iji kpebie ihe di ya nwereike inye 

ya. E nwereike tupu ekpebie nke a, nwaanyị esirila isi, siri ụka. Nwoke nwereike ọ gaghị enyecha 

nwaanyị ihe ruru ya n’ihi ihe nwaanyị ahụ metaara onwe ya. Nwaanyị ahụ nwereike na-adọgbu onwe 

ya mgbe niile. Iwe oke ahụhụ ahụ ọ na-ata nwereike jezuo ya ahụ nke nwereike ime ka o chee echiche 

igbu uchu, imerụ di ya ahụ mọọbụ igbu di ya ma gbukwuo onwe ya. N’aka nke ọzọ, ha kwuru na ọ bụrụ 

nwaanyị nwere ihe ọ na-eme o si na ya enweta ego, o nwereike ịzọ ịkpọrọ ụmụaka ha. Ọ ga-ata oke 

ahụhụ n’ịzọ ịkpọrọ ụmụaka ahụ. Di ya nwere ike chọọ ịta ya ahụhụ maka n’iro ọ gbara, jụ ịkpọnye ya 

ụmụaka ahụ. Ma ọ bụrụ na nwaanyị kpọọrọ ụmụaka ahụ n’ikpeazụ, di ya nwereike ịtakwu ya ahụhụ 

site n’ịkwụsị inye ya ego ọ ga-eji na-elekọta ụmụaka ahụ anya. Nke a ga-eme ka nwaanyị na-enwekwa 

obi mgbawa ma ọ na-echeta ezi mmekọrịta ya na di ya na-enwe na mbụ. Uche agaghị na-anọkwa ya 

otu ebe n’ihi mmekpaahụ ndị a ọ na-enwe n’ihi mgbasa ya na di ya. Na ngwụcha, Neal na Collas (2000) 

gosipụtakwara na nwaanyị nwereike ịpụta n’ụdị ọnọdụ ahụhụ a ọ nọ na ya site n’ịtụgharị ndụ ya, 

gbanwegharịa ọdịdị keonwe ya, ma nwee ndị enyi hụrụ ya n’anya ya na ha ga na-emekọrịta ihe ga na-

enye ya obi an̄ụrị. O nwekwara ike nwee enyi nwoke mọọbụ lụrụ di ọzọ ma ọ chọọ, mana o nwereike 

ịchọ ile ụmụ ya anya nke ọma, nke nwereike ọ gaghị enyecha ya ohere ịlụ di ọzọ.   

 

Atụtụ Nke Mgbasa Alụmalụ 

Abịa n’atụtụ mgbasa alụmdi na nwunye, Mohanty na Ayarzagoitia (2020: 3-7) gosipụtara na e nwere 

atụtụ mgbasa alụmalụ dị iche iche. Ha bụ atụtụ ntụpọ (fault theory), atụtụ nkwekọrita mgbasa alụmalụ 

(mutual consent theory), atụtụ alụmalụ enweghị ntụpọ (no fault theory of divorce), atụtụ enwe 

mmekweta kealụmalụ (irretrievable breakdown of marriage theory), atụtụ agbasaghị alụmalụ 

(indissolubility of marriage theory), atụtụ mgbasa alụmalụ mgbe onye ji chọ (divorce at will theory), 

na atụtụ mgbakasịahụ (frustration theory). Atụtụ ntụpọ bụ ebe a na-enwe mgbasa kealụmalụ n’ihi ihe 

otu onye n’ime ha metara a ga-eji gba ya alụkwaghịm. Ihe onye ahụ metara nwereike bụrụ ịgba n’iro, 

inwe oke ajọ agwa nwereike ibute iti onwe ha ihe, na ịgbahapụ nwoke mọọbụ nwaanyị n’ezinaụlọ. 

Atụtụ nkwekọrita mgbasa alụmalụ na-ekwu na ebe ọ bụ na di na nwunye nwere nkwekọrịta n’ime onwe 

ha ịlụ onwe ha, na a ga-ahapụkwa ha ịgba onwe ha alụkwaghịm ma ha kwekọrịtakwa n’ime onwe ha 

ịgbasa alụmdi na nwunye ha. Atụtụ alụmalụ enweghị ntụpọ na-ekwu na di na nwunye nwereike 

kwekọrịta ịgbasa alụmdi na nwunye ha na-abụghi na o nwere onye kpatara ihe ha jiri chọ ịgba onwe ha 

alụkwaghịm. Ha na-ekwekọrịta ịgbasa alụmdi na nwunye ha ma ọ bụrụ na ha bikeere onwe ha ihe karịrị 

otu afọ mọọbụ karịa. Atụtụ enwe mmekweta kealụmalụ kwukwara na ọ bụrụ na nwoke na nwaanyị 

nwere nnukwu nsogbu nke na o nweghị ihe ga-eme ka ha bikọọ ọnụ ọzọ n’agbanyeghị ihe kpatara ya, 

a ga-ekwetara ha ịgba onwe ha alụkwaghịm n’ihi na ọ baghị uru imezibe ihe agaghị ekwe ndozite. Atụtụ 

agbasaghị alụmalụ gosipụtara alụmdi na nwunye ka ihe agaghị agbasa agbasa, nke mmadụ ọzọ ji etisa 

ya dịka ọ dị n’akwụkwọ nsọ. Ọ bụ alụmalụ jikọtara di na nwunye ọkpụkpụ na ọkpụkpụ, anụahụ na 

anụahụ. Ọ bụ ihe kwesịrị ịdịgịdenụ ma nọruokwa ọtụtụ oge. Ọ bụrụgodu na alụmdi na nwunye ha anaghị 

aga nke ọma, ha ga na-ediri ya onwe ha ma na-agbaghara onwe ha ganye n’ọnwụ e kewaa ha. Atụtụ 

mgbakasịahụ na-akọwa maka ebe di na nwunye anaghịzị ebi nke ọma. O nweghịzị onye ma ihe na-eme 

n’alụmalụ ha. Uche nwoke akpakọtachaghịzị ọnụ ọtụtụ oge gbasara ihe na-eme n’alụmdi na nwunye 

ha. Di na nwunye anaghị enwe mmekọrịta nke anụ ahụ etu o kwesịrị ka di na nwunye na-enwe. Ha 

nwereike gbasaa alụmdi na nwunye ha n’ihi n’ụdị ọnọdụ a ha nọ na-agbakasị ha ahụ. Ihe ndị a bụcha 

ihe na-ebute ịgba alụkwaghịm mọọbụ agbaghị alụkwaghịm n’ezinaụlọ. 

 

Atụtụ Nke Nwàanyị̀zie 

Nwàanỳịzie bụ atụmatụ Chukwukere (2006) tụpụtara n’Igbo maka feminizim na Afrịka. O gosiputara 

na nwaànỳịzie pụtara ‘nwaànỳị’ na ‘zie’, nke bụ ‘kwuzie, mezie, kụzie, na gazie’. Ya bụ, Nwàanỳị 

izipụta ihe niile e ji maara nwaanyị, ndụ ha na ahụmiihe ụwa ha n’ezinaụlọ nakwa na gburugburu ha na 

Afrịka. O nweghị onye ga-ekwu gbasara ụmụnwaanyị na-abụghị ụmụnwaanyị n’onwe ha. Ụmụnwoke 

enweghị ike ikwu mọọbụ kọwaa maka ụmụnwaanyị n’ihi na ọ bụ ụmụnwaanyị na-agabiga ahụmiihe 

nke ụwa n’onwe ha. Ha ga-ama kọwaa ebe o si metụta ha ma n’ahụ ma na mkpụrụobi. Ọ bụ ya kpatara 

ụmụnwaanyị ji wepụta atụtụ nwàanỳịzie iji kwupụta ihe niile gbasara ụmụnwaanyị dịka omume ha, ọrụ 

ha ka nwunye, nne, akparamagwa a na-akpaso ha n’ezinaụlọ nakwa na gburugburu ha, mmegbu na 

mmegide a na-eme ha maka na ha bụ nwaanyị, njem ha dịka nwaanyị site na mgbe a mụrụ ha wee ruo 

mgbe ha tozuru ihe e ji nwaanyị eme, lụọ di, mụta nwa mọọbụ amụtaghị nwa, mmekọrịta dị n’etiti ha 

na di ha n’ezinaụlọ wee ganye n’ọnwụ.  

 

Ụmụnwaanyị ndịọcha gbadoro ụkwụ sọ n’obibindụ nke ha tụpụta atụtụ ha maka ụmụnwaanyị niile n’ihe 

gbasara inwe ikikere dịka nwoke nwere n’agụmaakwụkwọ, ndọrọndọrọ ọchịchị, azụmaahịa, ọrụego, 

obibindụ ezinaụlọ, na ihe ndị ọzọ a na-emegasị n’ụwa. Ha ewebataghị ihe gbasara obibindụ na ahụmiihe 

ụmụnwaanyị ndị Afrịka na atụtụ ahụ. Ha maara na agbụrụ ha na nke ụmụnwaanyị ndị Afrịka abụghị 

otu n’ihe gbasara inwe ikikere na nwereonwe, ha echeghị maka ya, ma gaa n’ihu tụpụta atụtụ ahụ n’ụdị 

ga-enyere ha aka inwere onwe ha. N’atụtụ ahụ, ụfọdụ ụmụnwaanyị ndịọcha isi na-anụ ọkụ maka ihe 

ụmụnwaanyị na-agabiga n’aka ụmụnwoke kwadoro nkatọ alụmdi na nwunye na ndụ ụmụnwaanyị n’ihi 

na ha hụrụ ya ka isi ihe na-ebutere ụmụnwaanyị nleda anya n’ezinaụlọ. Ha hụtakwara ya ka ihe na-

egbochi ụmụnwaanyị inwe ikikere ime ihe ha chọrọ ime mọọbụ ịbụ na ndụ ha. Atụtụ ha adịchaghị 

ụmụnwaanyị ndị Afrịka mma n’obi. Ha anabataghị atụtụ ịkatọ alụmdi na nwunye na ndụ ụmụnwaanyi 

n’ihi na o gosipụtaghị agwa e jiri mara ụmụnwaanyị ndị Afrịka. Ha (Ụmụnwaanyị ndị Afrịka) kwadoro 

alụmdi na nwunye na n’ọdịmma nke ezinaụlọ n’’ihi na ha bụ ndị hụrụ nwoke ha n’anya, ma nwee 

mmasị n’ịlụ di ma mụta nwa mọọbụ ụmụ ga-ewetara ha mmụbanye nke ezinaụlọ ha. Ha bụkwa ndị 

nwere oke ịhụnanya n’ebe ụmụ ha na ezinaụlọ ha nọ. Nkatọ alụmdi na nwunye abụghị ihe ha chọrọ, 

n’ihi ya Alice Walker (1983) gbado ụkwụ n’ahụmiihe nke ụwa ụmụnwaanyị ndị Afrịka wee tụpụta 

atụtụ gbasara obibindụ ndị Afrịka iji webata ha n’atụtụ nke ndịọcha. Ọ kọwara ụmụnwaanyị ndị Afrịka 

dịka ndị gbasịrịike n’omume, ndị ma ihe ha chọrọ na ekwuwapụtakwa okwu, ma kwudosiike n’ihe ha 

na-eme. Ha bụ ndị a na-atụkwasịobi ma bụrụkwa ndị ji ihe ha na-eme kpọrọ ihe. Ha bụkwa ndị hụrụ 

ibe ha n’anya, ma ịbụ nwoke mọọbụ ịbụ nwaanyị. Ha hụrụ onwe ha n’anya, hụ nri ha n’anya, hụkwa 

egwu ha n’anya na ihe ọbụla na-ewetara ha obi an̄ụrị. Ha bụ ndị na-agbasị mbọ ike ma na-achọkwa 

ọdịmma nke mmadụ niile, ma nwoke ma nwaanyị. Ha anaghị akpa oke, belusọ n’ihe ga-ebutere ha ahụ 

mgbu mọọbụ ọrịa. O gosipụtara na atụtụ ya na nke ndịọcha bụ otu.Ụmụnwaanyị ndị Afrịka nabatara 

atụtụ ọbụbụ nwaanyị Alice Walker tụpụtara ka ihe dabara iji kọwa ndụ ha na-ebi na ihe ha na-eme na 

gburugburu ha, ma ha ekwenyeghị n’ihe Alice Walker kwuru na atụtụ ya na nke ndịọcha bụ otu. Ha 

kwuru na obibindụ ha na nke ndịọcha abụghị otu n’ihi ya atụtụ nke ndịọcha e zughi oke iji kọwaa ndụ 

ụmụnwaanyị ndị Africa. Nke a mere na ụfọdụ ụmụnwaanyị ndị Afrịka dịka: Molara Ogundipe-Leslie, 

Catherine Acholonu, Chikwenye Okonjo Ogunyemi, Modupe Kolawole, Obioma Nnaemeka, Clenora 

Hudson-Weems, Chioma Opara, Akachi Ezeigbo na ndị ọzọ sitere na-amamiihe ha na ahụmiihe ha 

nwetara n’aka ndị nne nne ha, ndị nne na nna ha, wepụta atụtụ dị iche iche nke nwàanyi  ̀zie/ọbụbụ 

nwaanyị iji nyekwu aka nye ezi nkọwa maka ndụ u   mụnwaanyị ndị Afrịka, omume ha, mgbasịike ha, 

na ọrụ ha n’ezinaụlọ, ọkachasị n’ihe gbasara mmekọrịta dị n’etiti ha na di ha n’ezinaụlọ na mgbe gboo 

na n’oge ugbua, mmegide a na-emegide ha na etu ha ga-esi na-eme n’ezinaụlọ iji nweta ugwu na 

nsọpụrụ n’aka di ha.  

 

Atụtụ nke nwàanyi  z̀ie nabatara alumdị na nwunye na ezi mmekọrịta n’etiti di na nwunye, mana ọ 

kwadoghị nleda anya, mmegbu, na mmegide a na-eme ụmụnwaanyị n’ezinaụlọ nakwa na gburugburu 

ha. Nwoke inye nwunye ya ikikere n’ihe gbasara agụmaakwụkwọ, ịrụ ọrụego, ndọrọndọrọ ọchịchị, na 

azụmaahịa bụ ihe dị nnukwu mkpa n’atụtụ nwàanyi  ̀zie. Ụmụnwaanyị ịrụ ọrụ dịịrị ha n’ezinaụlọ, inwe 

nsọpụrụ n’ebe di ha nọ, na inyere di ha aka n’ihe gbasara ego e ji elekọta ezinaụlọ anya bụ ihe atụtụ 

nwàanỳịzie kwadoro. Ogundipe-Leslie (1994) gosipụtara na ọ bụrụ na nwaanyị anaghị enyere di ya aka, 

ọkachasị n’ihe gbasara ego e ji elekọta ezinaụlọ anya, na nwaanyị ahụ ekwesịghị ị na-ama di ya aka ike 

mọọbụ na-azọ inwe ụdị ikikere di ya nwere n’ezinaụlọ. O gosipụtakwara na nwaanyị na-enye aka n’ihe 

banyere ego n’ezinaụlọ ga-enwe ugwu na nsọpụrụ n’ebe di ya nọ, ma meekwa ka di ya nyekwa ya 

nkwado ma enyemaka ego n’ihe ọbụla ọ chọrọ ime na ndụ ya. Ọ na-emekwa ka nwoke nweeike inye 

nwunye ya ohere isonye n’ịtụta aro gbasara ezinaụlọ ma sonyekwa n’ime mkpebi ihe a ga-eme 

n’ezinaụlo. Ihe ndị a ga-eweta ugwu na nsopụrụ n’ebe nwoke na nwaanyị nọ. Akachi Ezeigbo (2012) 

n’akụkụ nke ya, kwadoro nwanyị iji ire ọma na-eso di ya iji nweta ihe ọbụla ọ chọrọ n’aka ya, n’ihi na 

ire ọma ka ejula ji aga n’ogwu. O kwuru na nwaanyị ịma di ya aka ike mọọbụ na-amago ya elu enweghị 

isi. Nke a bụ iji hụ na ịkọ ọnụ na ịlụ ọgụ agaghị adị n’etiti nwaanyị na di ya. Atụtụ nwàanỳịzie katọrọ 

nwoke iji iwe ọkụ tie nwunye ya ihe, mmerụ ya ahụ mọọbụ gbuo ya n’ezinaụlọ ha. Ọ kwadoro ịdịnootu 

na ibi n’udo na ihụnanya n’etiti di na nwunye.  Ihe ndị a bụ iji nye aka kwụsị nwaanyị mọọbụ nwoke 

imegide mọọbụ imegbu ibe ya, ma nye aka gbochibido ihe nwereike ibute nsogbu ịgba alụkwaghịm 

n’etiti ha. Ọ kwadokwara ka nwoke na nwunye ya nweeike imezi esemookwu ọbụla dị n’etiti ha n’udo. 

Ọ bụrụ na esemookwu ahụ ekweghi ndozite, ha nwereike bikee ruo na-edozie okwu ahụ, ka ha wee 

birikwa n’udo. Ọ bụrụ n’esemookwu ahụ ka na-aga n’ihu, kama ọ ga-ebutere nwaanyị mọọbụ di ya, 

ọkachasị nwaanyị, mmerụ ahụ mọọbụ ọnwụ erughị eru, a kwado ha ịgba alụkwaghịm. 

 

Ịgba Alụkwaghịm Na Ndụ Ụmụnwaanyị Dịka Ọ Dị N’Iduuazị Atọ A Họrọ 

Na Nkọlị, Nzeakọ gosipụtara n’Ojeụga gbara nwunye ya, Ugoye, alụkwaghịm, kpọlaa ya n’afọ ime, ya 

na nwa nwaanyị ọ mụtaara ya bụ Ekwutọsị na be nna ya (Ugoye) n’ihi n’Ugoye anaghị enye ya nsọpụrụ, 

ọ na-alụ oke ọgụ na akọkwa ya (Ojeụga) na nwunye di ya (Nne Nkọlị) ọnụ, ọ na-ata amusu na agakwa 

be dibịa ịgwọrọ ya (Ojeụga) ajọ ọgwụ. Ọ bụkwa onye a naghịkwa anụ ndụmodụ ọ na-enye ya dịka O 

(Ojeụga) siri gosipụta n’okwu ọ gwara nwanne ya nwaanyị bịara ikpere ha ikpe:  “ọtụtụ mgbe ka m 

kpọrọ naanị ya wee jiri olu dị nro wee dụọ ya ọdụ, gwa ya ka o wetuo obi n’ala, n’ihi na o nweghị uru 

mmadụ ga-enwe na o nwere ajọ obi” (25-26). Ojeụga kwukwara na ya e meela ihe niile o nwereike ime 

ka Ugoye (Nne Ekwutọsị) nwee obi an̄ụrị mana nke a enweghị isi. Ọ na-adụ ya maka omume ọjọọ ya 

o mere, ọ na-emewanyekwa ọzọ. Ajọ agwa Ugoye na-agbakasị Ojeụga ahụ n’ihi na ọtụtụ ndị mmadụ 

na-agwa ya okwu banyere ya. Nke a mere o jiri kpebie ịgba Ugoye alụkwaghịm ka o zuo ike ma were 

onwe ya mere ihe ndị ọzọ dịịrị ya. O wee kpọọ onye dịịrị ya n’isi nwaanyị (onye ụkọ/akaebe) wee gwa 

ya maka mkpebi ya. Ọ kpọkwara ndị ụmụnna ya na be ya iji gwa ha ihe o kpebiri gbasara nwunye ya 

bụ Ugoye. Ụbọchị ha zukọtara na be ya, Ugoye burukwa nsogbu ya bịa ebe ndị ụmụnna na-agọ ọjị 

kpọrịba di ya bụ Ojeụga, sị ya, “Ọ bụ m ka gị bụ Ojeụga na enyi gị nwaanyị bụ nne Nkọlị na-akpọ 

amusu? Ụnụ abụọ aghaghị ijiri anya ụnụ wee hụrụ ihe m ga-eme” (39).  Ndị ụmụnna gwara ya ka ọ 

gbachi Ugoye nkịtị. Mgbe ha gọchara ọjị, taa, Ojeụga gwa ha sị, “Ọ bụrụ na anụ agbaa ajọ ọsọ, dinta 

agbaa ya egbe atụghị atụ” (40). Ọ gwa Okoye, “Lee nwaanyị m lụrụ, nke gị bụ Okoye dịịrị m n’isi. 

Achọkwaghị m ịlụ ya ọzọ. Ndị ụlọ anyị na-ekwu sị, kama ụsụ ga-atagbu m, ya felaa. N’ihi nke a, ọ 

dịghị mgbe m ga-ewere nwaanyị ahụ dị ka nwunye m ọzọ” (40). Ojeụga na Okoye tụtara aro, kpọlaa 

Ugoye be nne na nna ya dịka omenala sịrị dị.  

Nzeakọ gosipụtakwara ndụ Ugoye n’ụlọ nna na nna ya ka ndụ onye nọ n’oke ahụhụ. Ugoye ahụghị ihe 

oriri, nke o ji ahụ ego o ji azụta ihe oriri. Ọ na-eri ihe ọbụla nne na nna ya nwereike inye ya. Ọ na-akwa 

akwa arịrị mgbe ọbụla maka ọnọdụ ya, na-echeta di ya mgbe ọbụla, na-arịọ ya n’ime obi ya ka o mee 

ebere bịa kpọrụkwa ya. Ọ nọ ọnọdụ ahụhụ, wee mụọ nwa nwoke ọ dị ime ya. E zigaara di ya ozi, chee 

na obi ga-emegharị ya, mana nke a emeghị. Di ya enyeghị ya ego mọọbụ akwa a ga-eyinye nwa ọhụụ, 

O ji akwa ya kara nka ekpuchi nwa ya ma n’enibe ya n’ute kara nka. Nwa ya mere abalị abụọ, ọ mapụ 

bido zụba ahịa akpa akpụ, Ma ego ọ na-eleta ezughị iri nri. Ọ na-ata ahụ na ebe maka enyemaka, ma ọ 

hụghị. Nwa ya nwaanyị bụ Ekwutọsị, tara nnukwu ahụ ka onye kwashịọkọ na-arịa. Anụ ahụ ya 

chagharịsịa, ntutuisi dasịsịa dịka udele mmiri mara nakwa ike enwe. Agụụ chọrọ igugbu ya na ụmụ ya.  

O were ọsọ zipụrụ enyi ya nwaanyị ozi ka ọ bịa hụ ya na nwa ya. O tiri mkpu mgbe ọ hụrụ ha, ọ maghị 

mgbe o were ego o ji nye ya ka o were zụrụ ihe oriri ya na ụmụ ya ga-eri. Kwe ya nkwa Ị bịa na-ahụ ya 

kwa mgbe. Ọ lara kọọrọ ụmụnwaanyị ndị ọzọ ha bịa wetara ya ego ma ihe onyinye dị ichiiche. Omume 

ụmụnwaanyị ndị a mere bụ ihe achọrọ n’ebe ụmụnwaanyị no, nke bụ ihe atụtụ nke nwàanỳịzie kwadoro. 

Ụmụnwaanyị kwesịrị ịgbajekwu nwaanyị ibe ha, enyere ha aka ma ọgbajuo dọọrọ ha. Nke a ga-enyere 

nwaanyị ahụ aka ma gbaa ya ume idi nsogbu bịara ya. Mgbe nne na nna Ugoye hụrụ n’ahụhụ ọ na-ata 

nwereike igbu ya, n’ihi na e jighị nri nyọrị azụ ụmụ. Ha kpebiri Ị ga rịọ di ya ka ọ kpọrụkwa nwunye 

ya. Tupu ha agaa, Ojeụga achọpụtala na ọ bụ ebubo ka e boro Ugoye n’ihe gbasara ịta amụsụ nke 

kpatara o ji eri ọgụ ka nri, maa gaa na be dibịa ka ọ gwọọrọ ya ọgwụ di ya ga-eji hụ ya n’anya.  Mana 

ọ bụrụ na Ugoye ji obi umeala kọwaara di ya ihe ndị a, na-abụghị iji obi ọkụ na-alụ sọọ ọgụ na enupụrụ 

di ya isi, di ya akaghị ịgba ya alụkwaghịm, kama ọ ga-enyere ya aka ịchọpụta ihe ọ ga-eme gbasara ya. 

Ya bụ, nwaanyị nwereike ibute mọọbụ igbochie ihe di ya ga-eji  gba ya alụkwaghịm.  

 

Na Kọdịlịchukwu, Obidiebube gosipụtara na nwoke nwereike nọkata gbaa nwunye ya alụkwaghịm na-

enweghi ọkpụrụkpụ ihe o kwuru nwunye ya mere ya. Ọlụchi bụ nwata nwaanyị nwere ezigbo agwa ma 

sitekwa n’ezigbo ezinaụlọ dara ọgaranya. Ọ lụrụ di ya bụ Odumodu n’oge n’ihi ezigbo agwa ya. 

Odumodu hụrụ Ọlụchi n’anya nke ukwuu mgbe ọ lụtara ya. Ọlụchi mechaa dị ime. Odumodu nwere 

obi an̄ụrị na ya ga-abụ nna mmadụ. Ha na-ebi n’udo na ọn̄ụ. Afọ Ọlụchi na-ebu n’ike n’ike. O ruo otu 

ụbọchị, mmadụ amaghị ihe na-esere ha, ihe ha na-akọkwanụ na-esere ha di ya ji eti ya ihe edoghị mmadụ 

anya. Bido ụbọchị ahụ gaba, Odumodu achọghịzị iji anya na-ahụ nwunye ya. Ọ sịrị na “ọ bụrụ na a 

kpọpụghị nwunye ya na ya ga-eji aka tigbuo ya” (14). Ha anaghị esi esi ma ha anaghị eri eri, mgbe 

ọbụla ha na ọgụ na mgba. Ọ na-eti Ọlụchi ka o tigbuo, n’agbanyeghị na ọ dị ime. Ndị agbataobi ha 

egbokatala ọgụ ike gwụ ha. Ọlụchi n’onwe ya ekweghị ala be nne na nna ya. O kwuru na., “Odumodu 

ga-alụrụ ya n’isi n’ihi na ha ekwughị alụkata alaba. Ọzọ bụ na ọ dị ime. Kedụ ihe ọ chọrọ ka ya mee 

onwe ya?” (15). Okwu Ọlụchi gosiri na ụfọdụ ụmụwaanyị di ha kpọrọ asị ma na-etigbu na-emeghị ihe 

ọbụla, anaghị alanwu be nne na nna ha n’ihi ọnọdụ afọ ime ha, ụmụ ha, nakwa ihe ndị mmadụ ga-ekwu. 

Ya kpara ụfọdụ ụmụnwaanyị ji ada ọrịa mọọbụ nwụọ na be di ha. A hụrụ ụdị ahụhụ ụfọdụ ụmụnwaanyị 

na-ata na be di ha ka ihe ezighị ezi, nke bụ ihe a na-egosipụta na nwàanỳịzie,  na kama nwaanyị ga-

anwụ be di ya, ya laa be nne na nna ya n’ihi na a ga-azọtagodu ala wee zọba ute.  Ọlụchi nọ ọnọdụ 

mkpọrọmaasị a wee mụọ nwa, mụọrọ di ya nwa nwoke. Ndị mmadụ chee na ebe nwunye ya mụụrụ ya 

nwa nwoke na obi ga-agbanwe ya ịnabatakwa nwunye ya mana nke a enweghị isi. Odumodu anaghị 

elekọta Ọlụchi na nwa ọhụụ ọ mụụrụ ya anya. Ọlụchi nọrọ ọnwa isii ma Odumodu atụpụrụghị ya na 

nwa ọhụrụ ya ọnụ. Nwa ahụ ọ dị oji, dị ọcha, Odumodu amaghị, ọ chọghịkwanụ ịma. Ihe ndị a anaghị 

enye Ọlụchi obi an̄ụrị. Ọ bụ Okoro (nna Odumodu) na nwunye ya nke abụọ (Ahụdiya) na-elekọta ya na 

nwa ya anya ma na-ahụkwa na ha na-eri nri. Nke a gwụrụ nna Odumodu ike n’ihi na ihe na-eme 

n’alụmdi na nwunye nwa ya nwoke anaghị ekwe ka ya bụ Okoro na Ahụdiya n̄ụọ mmiri tọgbọ iko. O 

nweghị ụdịrị ndụmọdụ o nyeghị na arịrọ ọ rịọghị Odumodu mana o geghị ya ntị, ma na-asịrịrị na Ọlụchi 

ga-alarịrị. Nna Odumodu gwara nwunye ya nke mbụ bụ Ejemeni (nne Odumodu) ka ọ dụọ nwa ya 

nwoke gbasara ihe ọ na-eme nwunye ya, ma nne Odumodu kwụ ebe nwa ya kwụ. Ọ sị na, “Ọ chọghị 

ihe ọbụla inye nwa ya mmekpa ahụ. Ebe ọ sị na ya agaghị alụ Ọlụchi, na Ọlụchi ga-alarịrị” (16). Omume 

nne Odumodu bụ ihe atụtụ nke nwàanỳịzie akwadoghị n’ebe ụmụnwaanyị nọ. Ọ bụ ihe adịghị mma ma 

ncha n’ebe ndị nne di nọ. Atụtụ nke nwaànỳịzie kwadoro nwaanyị inyere nwaanyị ibe ya aka ma ọ nọrọ 

na mkpa. Nne Odumodu akpaghị agwa ka ezigbo nne di. O kwesịrị idozi okwu na-esere nwa ya nwoke 

na nwunye ya iji hụ na ha na-ebi n’udo, ọkachasị ebe e nwere nwa ọhụrụ n’ime ya. Ahụdiya bụ onye 

nwere ezigbo omume e jiri tụnyere ụmụnwaanyị n’atụtụ nwàanỳịzie, n’ihi na ọ gbara mbọ na-elekọta 

Ọlụchi na nwa ya nke ọma. Ọlụchi hụrụ na ịkachi ntị nọrọ na be di ya enweghị isi. O kpebie ịla be nne 

na nna ya. Ọ gwara onwe ya sị,  

Onye a jụrụ ajụ agaghị ajụ onwe ya. Ogeri ọ dị ọnụ sị na nwa radoro ya be di. Na nke ugbu 

a, amụọrọla m Odumodu nwa nwoke ọha na-achọ mana obi atụgharịghị ya. Kedụ ihe ga-

emezi ka obi tụgharịa ya ọzọ n’ebe m nọ? Ọ bụrụ mmụọ bụrụ mmadụ bu ụdịrị mkpọrọmasị 

a Odumodu kpọrọ m na-emeghị nta, na emeghị imo, ọ gaghị adịrị ya mma. Aga m ekuru 

nwa m laa na be nne na nna m, n’ihi na esighị m n’ime ọhịa wapụta. (17). 

Mkpebi Ọluchi kpebiri ịla be nne na nna ya bụ ihe a kwadoro n’atụtụ nwàanỳịzie ka ụmụnwaanyị na-

eme n’ihi na, kama nwaanyị ga-anwụ na be di ya maka ajọ omume di ya na-emeso ya, ya laa be nne na 

nna ya. Ọlụchi kelere nna Odumodu na Ahụdiya na mbọ niile ha gbaara ya na enyemaka ha nyeere ya 

ka mgbe ọ nọ n’ọnọdụ ọjọọ a. Ọ kpọkuru Chukwu ka Ọ gọzie ha. O bekwara akwa sị, “Chukwu bi 

n’elu, Ọ bụkwa gị kere m? Emere m ihe nne m e meghị? Kedụzi ka nke m ga-esi pụọ iche? Ana m 

ewere ọnọdụ mụ na nwa m a bụ Kọdịlịchukwu na-enyefe gị n’aka, buoro anyị ibu a ma lụọrọ anyị ọgụ 

a” (16). Ọ gwara ha na ya ga-ekuru nwa ya laa be nna ya. Ọ gwara ha na Chukwu nye aka ọ bụru na 

nwa ahụ adị ndụ na ọ ga-alọta na be nna ya ma o tolite n’ihi omenala e mere n’ịlụ ya mana ha agbaghị 

akwụkwo, na nke ahụ enweghị ihe o mere. Okoro na Ahụdiya nwere obi nwute n’ihe o kwuru, ma bepụ 

anya mmiri maka ya. Ha rịọrọ ya ka ọ ghara ịla, ọ jụrụ ajụ. Ha nyere ya ego na ihe dị ichiiche e ji e 

nyere ndụ aka, ma kwe ya nkwa na ha ga na-abịa ahụ ya na nwa ya.  

 

Ọlụchi laruru be nna ya bụ Igwe Ogbuagụ Igwekile, ọ nabatara ya. Igwe Ogbuagụ Igwekile bụ Igwe 

obodo ha bụ Amanabọ. O nwere nnukwu ego, mana Ọlụchi ebughị ego nna ya wee je ije di n’ihi na ọ 

sị na ọ bụ ndụmọdụ nne ya nyere ya ka ọ na-alụ di. Ọ bụ nke a mere na ọ gwaghị nne na nna ya ahụhụ 

niile ọ na-ata be di ya, ruo mgbe ọ latara be nna ya. Ọ maghị na nna ya nụchara ahụhụ niile ọ tara be di 

ya tupu ya lọta. Ọ gwara nwa ya na o chere na di ya ga-agbanwe ma ebe ọ gbanweghị na nsogbu adịghị 

ya. Ọ gwara Ọlụchi na ya bụ Igwe Ogbuagụ gbachiri di ya nkịtị n’ihi ịhụnanya o nwere n’ebe ọ nọ na 

ebe nna ya bụ Okoro nọ. Ọlụchi kọọrọ ya ihe niile ọ gabigara. Nna ya kpọrọ ụmụnna ya, Ọlụchi gwakwa 

ha otu ihe ahụ. Igwe Ogbuagụ gwara ha ka ha kpọọrọ ya onye akaebe. Ọ gwakwara ha ka ha hụpụta 

mmadụ olenole olenole ga-aga be di Ọlụchi maka esemokwu dị n’etiti ha, ka ha mara ma ha a ga-edozite 

ya. Nke a gosiri na ndị Igbo anaghị achọ mgbasa alụmdi na nwunye ụmụ ha. Ndị ụmụnna Ọlụchi gara 

be nna Odumodu ụbọchị ha kara, ya (nna Odomodu) na ụmụnna ya nabatara ha. Ha nyere ha (ụmụnna 

Oluchi) ọjị na mmanya. Mgbe ha tachara ọjị ma n̄ụchaa mmanya, ha kwuru banyere alụmdi na nwunye 

Odumodu na Ọlụchi, mana o kweghị ndozite n’ihi na o nweghị ihe Odumodu kwuru nwere isi. O wutere 

nna Odumodu nke ukwuu. Ọ rịọrịọ ha mgbaghara n’isi nwa ya nwoke bụ Odumodu, na ọ ga-emesịa 

tụgharịa uche ya. O kwere ha nkwa na ya ga na-eleta nwa ha bụ Kọdịlị. Ndị ụmụnna Ọlụchi jiri iwe laa 

ụbọchị ahụ n’ihi na ihe ha bịaara enweghị isi. Igwe Ogbuagụ enweghị obi an̄ụrị na mgbasa alụmdi 

Ọlụchi na di ya, mana ọ kasiri nwa ya bụ Ọlụchi obi. O wutere ya na ndị ọgbọ Ọlụchi nọcha na 

Mahadum, na nwa ya gaara ịnọ na Mahadum ka ụmụaka ibe ya karịa alụmdi ọ lụrụ na-enweghị isi. E 

mesịrị Ọ kwụghachie Odumodu na ụmụnna ya ego ha mere n’isi Ọlụchi dịka omenala sịrị dị. 

  

Ndụ Ọlụchi na be nne na nna ya bụ ndụ oke mwute na obi mgbawa mana nna ya ekweghị ka Ọlụchi 

nọgide n’ụdị ọnọdụ a ka ọrịa mọọbụ ọnwụ ghara igbu ya. Ọ gwara Ọlụchi, “Ka o buru ngwongwo ya 

gaa biri n’obere ụlọ ọ rụrụ ọhụrụ n’azụ ụlọ ka mmadụ ọbụla ghara inye ya mmekpaahụ. Ebe be di ya 

abaghị ya, be nna ya ga-aba ya nke ọma ka ọ ghara ịbụ ụsụ: anụ elu erughị ya aka, anụ ala erughị ya 

aka” (23).  O kwukwara na ọnọdụ di otu a nwereike iwetara Ọlụchi obi mgbawa, mgbe ahụ a hapụ ihe 

a na-akọ, kọba ọzọ. Ọ kasibe Ọlụchi obi, sị ya,  

Wetuo obi n’ihi na di abụghị ihe niie. Ihe a na-arụrụ di mgbe ụfọdụ bụ ka a mụta nwa. 

Ugbu a, I ruola ihe e ji mmadụ eme, lụọ di, mụta nwa. Ihe ndị ọzọ mere eme esighị gị n’aka 

kama ọ bụ ọrụ ekwensu mana site n’amara Chukwu, ike ya ga-ada mba n’ụzọ abụla ụzọ. 

Ezinaụlọ a agaghị ekwe ka ajụ gị daruo ala na ndụ a. Anyị ga-emere gị ihe ọbụla mmadụ 

na-emere onye ọ hụrụ n’anya n’ihi na ị mechughị anyị ihu n’ụzọ ọbụla (23-24).   

Nna Ọlụchi na-elekọta ya na nwa ya anya nke ọma. O nweghị ihe na-akọ Ọlụchi na be nna ya. Nna 

Odumodu na-abịakwa ahụ Ọlụchi na nwa ya, na e wetakwara ha ihe ha chọrọ, ọkachasị nwa ya bụ 

Kọdịlị. Nna Ọlụchi na-anabata nna Odumodu maka adịmma ha n’agbanyeghị ihe Odumodu mere nwa 

ya nwaanyị. Ọnọdụ Ọlụchi na-ewute nna ya mgbe niile. Mgbe Kọdịlị gbara otu afọ, nna Ọlụchi kpọrọ 

ya na nne ya, wee gwa ya sị,  

Ihe fọdụziri ugbu a bụ ka I legharịa anya chọọ ihe Ị ga na-eme maka nkịtị adịghị mma 

ọnụnọ. Aka aja aja na-ebute ọnụ mmanụ mmanụ. Ma ọ dịghị ihe ọzọ, Ị pụọrọ asịrị n’ụlọ. 

Ọzọ bụ na deme anaghị eju afọ. Nke m bụ nke m, nke anyị bụ nke anyị. Ọ bụrụ na I nwere 

ihe Ị na-eme, o nwee ihe gụrụ gị maọbụ(mọọbụ) mkpa dịịrị gị, I tinye aka n’akpa were ego 

gboo mkpa gị mgbe masịrị gị na-arịọghị nwoke maọbụ(mọọbụ) nwaanyị biko (28-29).  

Nna Ọlụchi mekwara ka ọ mara na ebumnobi ya bụ ịzụ ya n’akwụkwọ tupu ọ lụọ di n’ihi na nwaanyị 

ọbụla kwesịrị ka o nwee ezigbo ihe ọ na-eme tupu ọ lụọ di. Ọ ga-abụ ọ gbajuo dọrọ, ka ọ hụ ihe o ji aka 

were eku ume. Ọ gwara ya ka ọ chọọ ihe ọ ga-eme wee na-enyere ndụ ya aka. Ọlụchi gwara nna ya na 

ọ chọrọ ịzụ ahịa ihe ọtịta na ihe ọn̄ụn̄ụ (supermarket) enyi ya nwaanyị bụ Uche na-azụ. O kwuru nke a 

n’ihi na o chere na Uche ga-enyere ya aka kụziere ya ka esi azụ ya. Ọ gwara Uche ihe nna ya gwara ya 

ma rịọ ya ka o nyere ya aka kụziere ya ahịa ahụ. “Ọ tụrụ anya ka Uche nwee ọn̄ụ na ya na-achọ ịmalite 

azụmahịa nke ya mana ọ dịghị otu ahụ” (31). Uche achọghị ikụziri ya ahịa ahụ. Ọ na-eme Ọlụchi bịa 

taa, bịa echi. Omume Uche bụ ihe a nabataghị n’ebe ụmụnwaanyị nọ. Atụtụ nke nwàanỳịzie na-akwado 

ezi mmekọrịta n’etiti nwaanyị na ibe ya. Ọlụchi gakwuru ndị enyi ya ụmụnwaanyị ndị ọzọ ha kụziere 

ya, gwa ya ego ole ọ ga-eji bido ahịa ahụ. Nke a gosiri na ọ bụghị nwaanyị niile nwere ajọ obi n’ebe 

nwaanyị ibe nọ. Ọ dị mma ka nwaanyị ọbụla na-enwe ezigbo obi n’ebe nwaanyị ibe ya nọ ka o wee 

nyere ha aka ịkwado onwe ha maka ọdịmma nke ha. Nna Ọlụchi nyere ya ego ga-ezuru ya, o wee bido 

ahịa ahụ. O nwetara ezigbo ego n’ahịa ahụ, ma ọ chọghị ka ọ baa ya isi. Ọ ka na-eme ka o si eme ezigbo 

omume ya na umeala ya. Ọ dịghị anya, otu nwoke a na-akpọ Chukwuemeka gụrụ ezigbo akwụkwọ na 

Mahadum, mụrụ maka azụmaahịa, bịa ịlụ Ọlụchi. Ọ kweghị n’ihi na ọ na-atụ egwu ka ihe mere ya be 

Odumodu ghara ime ya ọzọ. Chukwuemeka kwere ya nkwa na ọ hụrụ ya n’anya na ọ gaghị eme ya ihe 

ọjọọ ọbụla n’alụmdi na nwunye ha. Nna Ọlụchi jụrụ ase wee chọpụta na Chukwuemeka nwere ezigbo 

agwa/omume ma sitekwa n’ezinaụlọ dị mma. Ọ kwadoro Ọlụchi ka ọ lụọ Chukwuemeka. Ọlụchi 

mechara kweta, lụo ya n’ihi ịhụnaanya o (Chukwuemeka) nwere n’ebe ọ nọ. Ọ na-elekọta Ọlụchi anya 

nke ọma, ọkachasị mgbe ọ dị ime.  Ọlụchi na-enwe ọn̄ụ n’ụdị di Chukwu nyere ya ugbu a. Oge ụfọdụ 

anya mmiri ọn̄ụ na-apụta ya n’anya n’ihi na di ya nke abụọ anaghị anụ ajụ ya ada n’ala. Ọlụchi mechara 

mụọ ọmarịcha nwa nwaanyị n’udo. Ahụ dịkwa ya na nwa ya mma. Di ya nwere nnukwu obi an̄ụrị maka 

nke a. O meghị abalị atọ Ọlụchi si ụlọọgwụ lọta be di ya, ọbara bido gbaba ya. Di ya bughachiri ya 

n’ụlọọgwụ mana ọbara ahụ gbagburu ya, ọ nwụọ. Ọnwụ Ọlụchi wutere di ya na nna ya nke ukwuu. 

Ahụhụ niile ọ gabigara n’alụmdi ya na Odumodu buteere ya ọrịa ime ahụ nke kpatara ọnwụ ya mgbe ọ 

mụchara nwa ya nke abụọ. Ọnwụ Ọlụchi nyere nna ya bụ Igwe Ogbuagụ obi mgbawa. Ọ dara n’ọrịa 

nke wetaara ya ọnwụ n’ikpeazụ.   

 

Ofomata gosiri n’Onye Chi Ya Akwatughi na nwaanyị nwereike ịgba di ya alụkwaghịm. Uju gbara di 

ya bụ Osita alụkwaghịm n’ihi nleda anya ọ na-eleda ya maka na ọ mụtaghị nwa. Osita hụrụ Uju n’anya 

nke ukwuu mgbe ha lụrụ di na nwunye. Ọ dị mma ha abụọ enweghị atụ. Ha na-emekọrịta ihe ọnụ ka di 

na nwunye. Osita bidooro Uju ahịa ebe ọ na-ere mmanya na anụ. Ahịa ya na-ewu ewu. Ụmụnwoke na-

eju na ya nke ukwuu. Mana Uju ebighị ndụ mpịtọ. Ọ naghị ayị ụmụnwoke ndị ahụ. Ha na-enye ya 

nnukwu nsọpụrụ n’ihi ụdị agwa ọma ọ na-akpa. Osita lọtaba ahịa ya, ọ gaa nọnyere Uju ebe ọ na-ere 

mmanya. Ha abụọ a na-ere mmanya na anụ. Ha mechie, Osita eburu nwunye n’ụgbọala ya laa n’ụlọ ha. 

Osita bụ nnukwu mmadụ nwere nnukwu ego. Ya na Uju na-ebi n’udo, mana otu ihe na-ewute ya bụ na 

nwunye ya mụọ nwa ọ nwụọ. Osita kpọọrọ Uju gaa ebe dị ichiiche ma ụlọ ekpere, ma na nke dibịa, ma 

nke Eze nwaanyị na-arụ ọrụ ọgbanje na mmiri, ma o nweghị nke nwere isi. Nne Uju bụ Obiamaka 

kpọkwara ya gaa na nke dibịa Ahụekwe, ọ rụchaara nwa ya ọrụ, mana o nweghị isi. Uju mụọkwa nwa 

ọ nwụọ. Ụmụ atọ ọ mụtara nwụchara anwụ. Ike wee gwụ onye elu na onye ala. Nne na nna Osita anaghị 

enwe obi an̄ụrị na nwa ha nwoke amụtabeghị nwa n’ezinaụlọ ya. Osita n’onwe ya anaghị enwe an̄ụrị 

maka ya nke mere o jiri kweta okwu nne na nna ya gwara ya ka ọ lụọ nwaanyị ọzọ aha ya bụ Adamma. 

Osita emeghị ka Uju mara na ọ lụtara nwaanyị ọzọ. Uju nụrụ maka nwaanyị Osita lụrụ n’olu ndị mmadụ 

ma ọ gbachiri ya nkịti, ma na-azụsị ahịa mmanya ya ike. O rete ego o zoo ya. Ọ naghị enye Osita ka o 

si enye ya na mbụ. Oge ụfọdụ o nye ya obere ma dobekwa nke fọdụrụ adịghị ama ama. Mgbe Osita 

kpọlatara Adamma na be ha na Bini. Ihe na-agbawa Uju obi bụ na, “Kemgbe ahụ Adamma bịara… 

Adamma na-emezi ka a ga-asị na ọ bụ naanị ya ka Osita na-alụ. Ọ naghị adị ya ka ya were anya na-ahụ 

Uju. Mgbe ọ bụla, ọ na-akparị Uju, Uju agbachi ya nkịtị were anya mmiri na-akwọ aka” (76). Adamma 

anaghị eme ihe ọbụla n’ụlọ. Osita achọghị ịma ihe Adamma na-eme Uju. Ọ lọta ahịa ya na Adamma 

na-anọ na-akparị, na-amụrị. Ọ naghị ama maka Uju ma ncha. Ọ chọọ ịpụ apụ, ọ kpọrọ Adamma. Uju 

anọrọzịa ebere ebere. Uju dịzị ka onye “pụtara ọrịrị na be Oaita” (76). Ihe ndị a na-ewute Uju na-echu 

ya ụra. Oge ọbụla ya na akwa a na-eme. O were kpebie na ya ga-ala be nne ya, n’ihi na nna ya anwụọlarịị 

tupu o jee ije di. Uju tụtụkọrọ ihe ya. Ozigbo Osita gabara ahịa n’ụtụtụ, Uju mapụ ezi, malaa moto, laa 

be nne ya. Obi adịghị nne Uju mma na ọ lọtara n’ihi na o teela nne ya ji na-akwa akwa arịrị maka alụmdi 

na nwunye nwa ya. Uju nọ be nne ya na-akwa na-ekwu na-asị,  

Ọnụnọ m nọ be Osita abaghịrị m uru. Nwa, amụtaghị m. Kemgbe ọ lụchara nwaanyị nke 

abụọ, ugwu m nwere ebe ọ nọ na-akpụzị n’ala. Mkparị m si n’aka ya na nwunye ya anata 

akarịala m. Ihe ha na-eme m na-echetara m ụwa m kwa mgbe ọ bụla. O nweghị ihe ga-eme 

ka m tụọ ọkpa na be Osita ọzọ. Aga m anọzị be nna m, ihe m hụrụ, m were. Nke m na ịlụ di 

agaala n’ụwa. Mu na nne m ga-anọzị n’obi nna m na-ele ụwa anya. Ebe ụwa kwagara anyị, 

anyị edo ihu ebe ahụ. Mana nsogbu adịghị. E mere elu, e mere ala, ihe m maara bụ na ọ bụ 

ihe Chukwu chọrọ ga-eme n’elu ụwa a (78).    

 

Ọ dịghị mma nwoke imegide nwunye ya maka na ọ lụtara nwaanyị nke abụọ mọọbụ na ọ mụtaghị nwa. 

Ọ bụ Chukwu na-enye nwa n’ezinaụlọ. Agwa Osita kpasoro nwunye ya bụ Uju bụ ihe atụtụ nke 

nwàanỳịzie anabataghị. Ụmụnwoke kwesịrị inwe ugwu na nsọpụrụ n’ebe nwunye ha nọ, n’agbanyeghị 

ihe ọbụla, ka ha wee na-ebi n’udo na ịhụnanya n’ezinaụlọ ha. Nke a ga-enye aka ime ka nwaanyị ghara 

ịgba ọsọ be di ya mọọbụ nwee mmụọ ịgba di ya alụkwaghịm. Nne Uju kpọro nwanne di ya nwoke bụ 

Azụbụike gwa ya ihe na-eme n’ezinaụlọ ya. Uju na-ebe akwa na-asị Azụbụike ka ọ gaa gwa Ọfọdile bụ 

onye akaebe na alụmdi na nwunye ya na Osita, ka o zie Osita ka ọ bịa werekwa ihe niile o mere n’isi 

ya. Azụbụike baara ya mba sị ya kwụsị ibe akwa. Ọ gwara Uju na a ga-edoziri ya na Osita ma mee ka 

Ọ mata na ya (Uju) bụ nwaanyị izizi ya. Uju tie,  

Tụfịakwa e burugodu ozu m eburu gawa be Osita, a pụta n’ụzọ, m teta lọghachi azụ. 

Ekwuola m ihe m kwuru. Ọ dịghị ihe ga-eme ka m na Osita lụọ di na nwunye ọzọ n’ụwa a 

ma na ndụ, ma n’ọnwụ. Ọ bụ gịnị ka m ga-achọrọ gawa be Osita ọzọ. Nke m gara aga ghọrọ 

m ahịa. Ihe nwaanyị ji anọ be di ya, ma a na-emegbu ya emegbu, ma a na-emeta ya mma 

erughị m aka. Echefuru m gịnị na be Osita m ga-achọrọ were gawa ọzọ (79).  

 

Uju na nne ya na-ebe sọ akwa. Nne ya hichara ya anya sị ya kwusị ibe akwa. Emesị a, ka ha chọọ ego 

kwụghachi Osita ego o mere n’isi ya. Ha abụọ a nọrọzie mara ihe ha ga-eme ihe merenụ. Uju gwara 

nne ya ka ọ ghara isogbu onwe ya, ha kpọọ Osita ka ọ bịa were ihe niile o mere n’isi ya. Azụbụike na-

echekwa ebe ha ga-esi weta ego ha ga-akwụghachi Osita, ma Uju gwara ya atụna ụjọ na ọ gbaghị aka 

lọta, na ọ ga-eme ihe niile Osita chọrọ ị narakwa n’isi ya. Ha zigara Osita ozi ka ọ bịa. Azụbụike wee 

kweta ịkpọ Osita. Mgbe Osita batara ahịa, a gwara ya n’Uju gwakọọrọ ihe ya wee pụọ na be ya. O chee 

n’Uju gara igbu onwe ya mọọbụ gaa danye n’oke osimmiri ka ọ nwụọ n’ihi ihe a na-eme ya. O ruo echi 

ya, Osita gaa be nne Uju n’Ụmụngwu jụọ ya ase Uju. Obiamaka (nne Uju) gwa ya n’Uju lọtara be ya. 

Ọ laghachi na Bini na-eche ihe ya na Uju ga-eje. Ọ sịrị na,  

Ọ maghị ihe kara Uju obi o jiri si be ya gbapụ gbalaa be nna ya. Nna ya bụ Ndụbụisi 

anwụọla. Nne ya bụ ogbenye ọnụ ntụ. Nwanne nna ya bụ Azụbụike enyejughị nwunye ya 

na ụmụ ya afọ ma ya fọdụzịkwa inye onye ọzọ. Na ya agaghị anọkata na ndụ ya nwaa anwa 

buru mmanya gaa be Uju, rịọ ka ọ kpọrọkwa nwunye ya. Ọ tachaa ahụhụ na nke a o were 

ọnụ ya kweta na di bara uru. Ya gbawa ọsọ, ọ bụghị mmadụ ga-asị ya, agbazịlaa, tụgharịa, 

lọtawa. Na ọ ga-anọ otu a Uju ewere ụkwụ ya abụọ o jiri rie mbọmbọ ọsọ lọghachikwa na 

be ya. Agụụ mechaa ya ihe na nke a o kweta na ọ bụ ụwa ka ọ na-ebi na be Osita. Kama 

ihe a o kwuru agaghị eme, o mee mmaji (84-85). 

 

Ọ bụ ụdị echiche Osita a mere ụfọdụ ụmụnwoke ji emesi nwunye ha ike n’ihi na ha maara na ha bụ nwa 

ogbenye na o nweghị onye ga-ekwuru ha ma ha gbapụ na be di ha. Mana Osita amaghị na ihe o chere 

agaghị eme n’ihi n’Uju mawuru ha n’ihe, ma marakwa ezinaụlọ o si, marakwa agwa ụmụnwoke ụfọdụ, 

wee tụ n’oge kpakọba ego ọ ga-eji pụ site n’ahịa mmanya ọ na-ere. Osita amaghị n’Uju ji nnukwu ego 

mgbe o si be ya pụọ. Ọfọdile bụ onye akaebe zigaara ndị ụmụnna Osita ozi ka Osita bịa werekwa ego 

o mere n’isi Uju n’ihi n’Uju jụwara isi na ọ gaghịkwa alaghachi na be ya ọzọ. Nna Osita mere ka Osita 

mata, Osita kwere n’isi ma kwe nkwa na ọ alọta ụbọcị ahụ na, “ọ bụghị izi ka a bịa werekwa ihe e mere 

n’aka nwa ha bụ isi, ihe bụ isi bụ ma ha ga-emenwukwa ihe dị na ya” (89). Osita laruo be ya na Bini, 

depụta ego ihe niile o mefuru n’isi Uju mgbe ọ lụrụ ya, ma ncha, ma ude, ma atụ, achịcha bekee, uwe, 

akpukpoukwu, ma ego mmachi akpa, tinyekwara ihe ndị dị iche iche o dejuru otu ibe akwụkwọ, ma ego 

ole ha pụtara. Osita amaghị n’Uju dị nkwadobe ịkwụ ya ego ole ọbụla ọ chọrọ. Mgbe ụbọchị a kara aka 

ruru, Osita kpọrọ ụmụnna ya gaa be Uju ha. Ndị ụmụnna Uju nabatara ha, nye ha ọjị, ha gọọ, taa. Uju 

gụọ ego ole Osita mere n’isi ya nye Azụbụike ka o nye ya ma oge ruo. Osita kwuru ego ole o mere n’isi 

Uju, Azụbụike nye ya Ọfọdile o nye Osita. O kwukwa ego ole o mefuru n’isi Uju na ego o ji zụtara ya 

ihe ndị ọzọ, Azụbụike jekwuru Uju, o nye ya ego ole ahụ. Azụbụike nyekwa Ọfọdile dịka omenala sịrị 

dị, o nyekwa ya Osita. Osita ekwetaghị ihe na-emenụ. Ka ha nyeghachichara Osita ihe ndi  a, ndị be Uju 

pubụtaba mmmanya, ha n̄ụọ. Osita enweghị ike ịn̄ụ mmanya n’ihi na ọnụ tachiri ya maka na ọmaghị na 

ndị be Uju nwereike ịkwụchigha ya ego niile o dep  ụtara. Ka ndị be Osita lachara, ndị ụmụnna Uju 

kelebe ya, na ekwe ya n’aka maka ihe ihere o wepụrụ ha n’ihu, na-etu ya aha dị iche iche n’ihi na ha 

amaghị na ọ ga-akpanwu ike a ọ kpara.  

 

Uju na-ebi ndụ udo na ọn̄ụ na be nne na nna ya n’ihi na ọ kpara nnukwu ego n’ahịa mmanya ọ zụrụ 

mgbe ọ nọ be di ya (Osita) na Bini. O ji ego fọrọ, ka o nyeghachichara Osita ego niile o mere n’isi ya, 

wee laghachi azụ na Bini ịga chọ ihe ọ ga-eme. Ọ gakwuuru ndị enyi ya nwaanyị bi na Bini aha ha bụ 

Toochukwu, Amaka, na Chidimma ha nyere ya aka mepee ụlọahịa mmanya nke ya a na-akpọ “Uju’s 

Cool Spot”. Omume ndị enyi Uju mesoro ya bụ ihe anabatara n’atụtụ nke nwàanỳịzie, n’ihi na ọ 

kwadoro ụmụnwaanyị ịgbakwute onwe ha, na enyere onwe ha aka ma ọ dị na mkpa. Nke a ga-eme ka 

ụmụnwaanyị kwudosie ike n’ihe ha na-eme, ma na-enwe obi ọn̄ụ, ghara ịnwụ n’iwe na ọnụma. Uju 

bidoro ahia mmanya na Bini na-eme nke ọma, nwee nnukwu ego, bụrụ onye a mara ama na Bini. E 

mebe ihe ọbụla na Bini, a ga-akpọrịri ya oku n’ihi nnukwu ego ọ na-eme n’ebe ọbụla a kpọrọ ya. Uju 

mechara mụta ụmụ atọ (nwoke naabọ na otu nwaanyị) na be nna ya n’ihi na o kweghị alụ di ọzọ. Ọ rụrụ 

ụlọ be nna ya ma na-azụkwa ụmụ Azụbụike n’akwụkwọ. Nwunye Osita nke abụọ bụ Admma, lụrụ 

Osita n’ihi ego ya. Ọ hụghị Osita n’anya. Ọ naghị emenwu ihe ọbụla n’ụlọ, sọọ ịlahụ ụra. Osita mere 

ka Adamma bido zụba ahịa mmanya ahụ Uju na-azụ mgbe ọ nọ be ya. Adamma sitere n’ahịa mmanya 

ọ na-ere sogharịwa ụmụnwoke. O ji maka otu enyi ya nwoke a na-akpọ Bola onye kwere ya nkwa na ọ 

ga-alụ ya, tinyere Osita nsi na nri, ma gbahapụrụ ya ụmụ ya, soro Bola gbalaa Legọọsi. Ọ maghị na 

Bola lụrụ nwaanyị mụta ụmụ. Bola wetachaa ihe ọ chọrọ n’ahụ ya, ghahapụ ya. Ọ taba ahụhụ nke ahụ 

na Legọọsi. Osita rịarịa nnukwu ọrịa maka ihe Adamma mere ya, nke na ọ chọrọ iwere ndụ ya, ma 

Chineke ekweghị. Ụmụaka ọ hapụrụ gbaso nwoke ọzọ nọzị ọnọdụ ka ndị enweghị nne na-elekọta ha 

anya, nke anabataghị n’atụtụ nke nwàanỳịzie. Mgbe Uju nụrụ ihe Adamma mere Osita, ya na ahụ 

ọnwụnwụ ya (Osita), O buuru ụgbọala ya, gaa n’ụlọọgwụ ga hụ ya. O bere akwa mgbe ọ hụrụ ya. Osita 

n’onwe ya bekwara akwa mgbe ọ hụrụ Uju. Uju nọnyeere ya, were otu puku naịra nye ya ka o wee na-

azụtara onwe ya ihe ndị dị ya mkpa. E mesịrị buru Osita bulaa Ụmụngwụ, ebe dibịa Ahụekwe chọpụtara 

na ọ bụ nsi ka Adamma nyere ya nke mere ka ahụ ya gbanwee. O nyere Osita ọgwụ mere ka ahụ ya 

dịkwa ya mma ọzọ. Uju na-eji maka Osita na-aga ụlọ mgbe ọ bụla iji leta ya. Mgbe Osita dịchaara mma, 

laghachikwa Bini, Uju hụrụ ya ebe ọ na-eche moto n’ihi na o rere ihe ya ụfọdụ maka ahụ ọnwụnwụ ya. 

Uju kwụsịrị buru ya bulaa ya na be ya (Osita). O wutere Osita ihe o jiri hapụ Uju ka ọ laa na be nna ya. 

N’agbanyeghị na alụmdi na nwunye Uju na Osita agbasaala, Uju na-enyere ya aka ma ọ nọrọ na mkpa. 

Ụdị omume Uju mesoro Osita bụ ihe atụtụ nke nwàanỳịzie kwadoro n’ebe ụmụnwaanyị na Ụmụnwoke 

nọ.    

 

Nchịkọta   
A chọpụtara n’ịgba alụkwaghịm na-emetụtakarị ndụ ụmụnwaanyị na ụmụaka, karịa ndụ ụmụnwoke. Ọ 

na-ebutere ụmụnwaanyị, ọkachasị ndị enweghị ọrụ mọọbụ akaọrụ, ịta oke ahụhụ n’ihe gbasara mkpa 

ego, ọzụzụ nwa, ịma ikpe, ịgba oke mbọ, nleda anya, na mkparị. Nwaanyị a gbara alụkwaghịm na-

agbanwe etu o si ebi ndụ n’ihi ụkọ ego. Ọ na-anọ n’oke echiche, ọnwụnwa, obi mgbawa, ọrịa, iwe ọkụ, 

mgbakasị ahụ, ichu ụra, ịkwa akwa, enweghị mmasị iri nri, ike ọgwụgwụ, njuru oyi, ịnọọrọ onwe, 

mwute, ihere, ndọgbu onwe, uche akpakọtaghị ọnụ, na ịchọ igbu ọchụ. Ịgba nwaanyị alụkwaghịm, 

ọkachasị mgbe di ya ekwughị ihe o mere kpatara ya, nwereike i wetara ya, nne ya, mọọbụ nna ya ọnwụ. 

Nwaanyị na-arụ ọrụ na-enye ya ego mgbe ọ nọ be di ya anaghị ata oke ahụhụ ma di ya gbaa ya 

alụkwaghịm, n’ihi na ọ ga-enwe ego ọ ga-eji na-ele onwe ya na ụmụ ya anya. A chọpụtara na nwaanyị 

bụ chi ibe ya. Nwaanyị kwesịrị inwe ezigbo enyi nwaanyị, ọ ga-abụ ihe dị an̄aa dakwasị ya ṃọọbụ na 

di ya gbara ya alụkwaghịm, ka ọ hụ ndị ga-agbatara ya ọsọ enyemaka, dịka Nzeakọ na Ofomata 

gosipụtara na ndụ Ugoye na Uju. E nwere uru na ọghọm dị n’ịgba alụkwaghịm mana ọghọm karịrị uru 

e chere dị na ya. Nwaanyị a gbara alụkwaghịm ga na-enweriri mwute n’obi maka ya n’agbanyeghị na 

ọ bụ nwa ọgaranya mọọbụ na o nwere ego o ji elekọta onwe ya na ụmụ ya anya. Ụdị ndụ nwa ogbenye 

di ya gbara alụkwaghị na-ebi anaghị adị ọnụ ọkụkụ, ya fọdụzịa ụdị oke ahụhụ ụmụ ya ga-anọ n’ime ya 

nke pụtara ihe n’ebe Ugoye na nwa ya bụ Ekwutọsị no. Nwoke na-erikwa arịrị mgbe ọ chọpụtara na 

nwunye ya nke mbụ ọ chụlara baara ya nnukwu uru mgbe ha bi ka di na nwunye. Ijụ ase na inwe onye 

akaebe dị mkpa na-alụmdi na nwunye. Oge ụfọdụ na ndị ọgọ anaghị adị n’iro n’ihi na ụmụ ha gbara 

onwe ha alụkwaghim. Nwaanyị nwereike ịgbaghara di ya ihe ọjoọ o mere ya buteere ha ịgba 

alụkwaghịm ma na-akpasokwa ya ezigbo agwa na enyekwara ya aka mgbe ọ nọ na mkpa dịka Ofomata 

gosipụtara na ndụ Uju.         

 

Mmechi 

Ịgba alụkwaghịm abụghị ihe dị mma n’ezinaụlọ n’agbanyeghị na o nwere mọọbụ o nweghị ihe na-

akpata ya. Oge ụfọdụ nwoke enweghị ike ikwu ihe kpatara o ji gbaa nwunye ya alụkwaghị etu ahụ ka 

ọ dịkwa ụmụnwaanyị. A na-eme omenala ịgba alụkwaghịm tupu o nwee isi. Ịgba alụkwaghịm na-

emetụta ndụ nwoke na nwaanyi, ọkachaị nwannyị na ụmụaka.  Ebe ọ na-aka njọ bụ na ọ bụrụ na nwaanyị 

a gbara alụkwaghịm si n’ezinaụlọ dara ogbenye. Nke a ka o ji dị nnukwu mkpa nwaanyị inwe ihe ọ na-

eme na be di ya mọọbụ inwe akaọrụ nke ga-enyere ya aka ma ma ihe dị an̄aa mee ya be di, dịka di ya 

ịgba ya alụkwaghịm, ka ọ ghara ibigharịba aka mọọbụ tawa oke ahụhụ dịka Nzeakọ gosipụtara n’ebe 

Ugoye nọ. Ọ dị mkpa ka ndị nne na nna na-akwadokwa ụmụ ha nwaanyị a gbara alụkwaghịm iji wepụrụ 

ha oke ihe mgbu na obi mgbawa na-esite n’ịgba alụkwaghịm, ọkachasị mgbe aka ha dị ọcha dịka 

Obidiebube gosipụtara n’ebe nna Ọlụchi nọ. Ọ dịkwaazị mma ka ụmụwaanyị kwụdosie ike na be di ha, 

nwee ezigbo ndị enyi nwaanyị ha ga na-emekọrịta, ma bụrụkwa ezigbo mmadụ n’onwe ya iji nweta 

enyemaka ndị enyi ya ma ụdị nsogbu ịgba alụkwaghịm dapụtara ya dịka Ofomata gosipụtara n’ebe Uju 

nọ. O dịkwa mkpa ka ụmụnwaanyị na-enyere onwe ha aka mgbe ihe mgbu dakwasara ha. Nwaanyị 

kwesịrị inyere di ya aka n’ezinaụlọ ma gbochie ihe ọbụla nwereike ibutere ya na di ya ịgba alụkwaghịm. 

Nwoke imegbu nwunye ya ka ọ laa be nne na nna ya n’ihi na ọ lụtara nwaanyị nke abụọ adịghị mma. 

Nwaanyị nke abụọ na-abụkarị ndị na-alụ nwoke maka ego ha nwere karịa maka ịhụnanya. Ụdị nwaanyị 

dị etu a chere na ọ ga na-eri ego nwoke ahụ ka o si chọ. Mgbe nke a emeghị, o gbuo nwoke ahụ buru 

akụ ya mọọbụ ọ hapụ nwoke ahụ soro nwoke ọzọ pụọ dịka Ofomata gosiri n’ebe Adamma nọ. Ọ dị 

mma ikwu na ihe Ofomata gosipụtara abụchaghị eziokwu gbasara nwaanyị ọbụla a lụtara ka nwaanyị 

nke abụọ. E nwere ezigbo ụmụnwaanyị alụtara ka nwaanyị nke abụọ ha na di ha na-ebi nke ọma. Na 

mgbe gboo, ndị nna nna anỵị ha lụrụ ọtụtụ nwaanyị. Ndị nwunye ha na-elekọta ha anya nke ọma ma 

na-asọpụrụ ha. Ọ bụ eziokwu na ụfọdụ ụmụnwaanyị nwereike ịkpa ụdị agwa Adamma kpara n’ebe ndị 

di ha nọ n’ihi oke ọchịchọ nke ụwa, mana agaghị e ji omume Adamma tụnyere ụmụnwaanyị niile. 

Ụmụnwoke sokwa emeghasị ụfọdụ ụmụnwaanyị anya ime ihe ha ekwesịghị ime nke bụ ihe a ga-akatọ 

n’ebe agwa ụmụnwoke ndị a nọ. Nwoke igbu nwoke ibe ya maka ihi nwaanyị/nwunye ha bụ ihe dị 

nnukwu njọ n’ala Igbo. Atụtụ nke nwàanỳizie anabataghi omume Bola n’ebe Adamma nọ nke o ji 

anabata ajọ agwa Adamma kpasoro di ya bụ Osita. Ọ dị mma ka nwaanyị nweeike ịgbanahụ ọnwụnwa 

ga-ebutere ya nsogbu ịgba alụkwaghịm n’ezinaụlọ.    

 

Aro 

Ọ bụ eziokwu na alụmdi na nwunye abụghị ihe dị mfe, mana ọ dị nnukwu mkpa n’ala Igbo. Di na 

nwunye ga-agba mbọ kwụsị ịgba onwe ha alụkwaghịm mọọbụ meta ihe nwereike ibutere ha ịgba 

alụkwaghịm n’ihi ntaramaahụhụ, oke ọnwụnwa, iru uju, ahụ akpakọtaghị ọnụ, iwe ọkụ, mkparị, ọrịa, 

na obi mgbawa ọ na-eweta na ndụ ha, ọkachasị na ndụ nwaanyị na nke ụmụaka. Ọ bụkwa eziokwu na 

n’alụmdi na nwunye, nwoke na nwaanyị amachaghị omume ha nke ọma mọọbụ enyeghị otu ụdị ọzụzụ 

n’ezinaụlọ na-ekwekọrịta ịlụ di na nwunye, mana o kwsighị ka omume ha butere ha ịgba alụkwaghịm. 

Ọ dị mkpa ka ha jisie ike mụọ onwe ha nke ọma, wee mata agwa/omume ha dị mma na nke adịghị mma 

iji nyere ha aka zeere ihe nwereike ibutere ha esemookwu, wee biri n’udo na-enweghị nsogbu ọbụla. Ọ 

bụrụ na-esemookwu dị an̄aa dapụta n’etiti ha, ha ga-ahụ na ha doziri ya ozugbo iji birikwa n’udo na 

n’ọn̄ụ n’ezinaụlọ ha. Di na nwunye kwesịrị iyi uwe ndidi wee na-eso onwe ha iji gbanahụ nsogbu 

ezinaụlọ nwereike ibutere ha ịgba alụkwaghịm. Ha kwesịkwara ịsọpụrụ onwe ha na akwanyekwara 

onwe ha ugwu mgbe niile. Ha ga na-akwadokwa onwe ha n’ihe ha na-eme n’ezinaụlọ, ọkachasị n’ihe 

gbasara ego, ka udo na ịhụnanya wee dị n’ime ya. Nwoke ga-ahụ na nwunye ya nwere ọrụ mọọbụ 

akaọrụ ga na-enye ya ego iji nweeike inye aka n’ezinaụlọ. Nwaanyị ekwesịghị ka ego o nwere baa ya 

isi nke nwereike ime ka ọ na-enupụrụ di ya isi, ma mee ka nsọpụrụ ghara ịdịzị n’etiti ha. Ọ dịkwa mma 

ka di na nwunye jiri nwayọ na-eso onwe ha ma na-agbaghara onwe ha ihe ọbụla ha mere ibe ha ka udo 

wee dị n’ezinaụlọ ha. Nwaanyị kwesịrị iji obi umeala na-arịọ di ya ihe ọ chọrọ n’aka ya, ghara ime ya 

n’ike. Nwoke ekwesịghị iti nwunye ya ihe n’ụzọ abụ n’ụzọ maka imerụ ya ahụ mọọbụ igbu ya, etu a ka 

ọ dịkwa n’ebe nwaanyị nọ. Ha ekwesịghịkwanụ imegide mọọbụ mmegbuo onwe ha n’ụdị ọbụla. Nwoke 

tiere nwunye ha iwu na ọ ga-apụrịrị na be ya mọọbụ o gbuo ya n’agbanyeghị okwu niile a gwara ya ka 

ọ nabatakwa nwunye, nwaanyị ahụ kwesịrị ịzọ ndụ ya site n’ịla be nne na nna ya n’ihi na otu ndụ bụ 

ihe, onye a jụrụ ajụ, anaghị ajụ onwe ya. Nke a ka o jiri dị nnukwu mkpa ka ndị nne na nna gbochiere 

ụmụ ha ịgba alụkwaghịm site n’ịgbaziri ha ma kụziere ha ihe gbasara alụmdi na nwunye, ka o wee 

nyere ha aka ibi obibindụ ezinaụlọ ha n’udo ma nwee ezi mmekọrịta dịka di na nwunye. O nwekwa ka 

esemookwu siri dapụta n’etiti ha, ndị nne na nna ha, oge ụfọdụ ndị ụmụnna ha, ga-ahụ na ha kpeziiri ha 

ka udo wee batakwa n’ezinaụlọ ha. Ọ dịghị mma ka ndị nne mọọbụ nna na-aghanyere nwa ha nwoke 

mọọbụ nwaanyị aja n’ukwu nke ga-eme ka esemookwu ahụ ghara ịkwụsị akwụsị mọọbụ butere ha ịgba 

alụkwaghịm. Di na nwunye na-ebi nke ọma n’ezinaụlọ ha ọ na-ewetara ha ogologo ndụ na ahụ isi ike. 

